Тэма: Максім Багдановіч. “Раманс”
Клас: 8

Задачы: 

· дапамагчы вучням спасцігнуць цудоўны свет паэтычнага слова Максіма Багдановіча;

· пашырыць уяўленні падлеткаў пра жанр раманса;

· развіваць культуру інтымных пачуццяў, душэўную чуйнасць да лірычных перажыванняў, імкненне да прыгажосці і чысціні чалавечых узаемаадносін.

Абсталяванне: партрэт Максіма Багдановіча, фотаздымак Ганны Какуевай, фоназапісы раманса “Зорка Венера”.

Тып урока: урок новых ведаў

Эпіграф:                Калі заблішчыць гэта зорка,

                                Самая цудоўная, самая далёкая,

                                Скажыце ёй, што толькі ёй адной належыць маё каханне,

                                О, апошнія з роду чалавечага!
                                                               Сюлі-Прудом

Ход урока

І. Арганізацыйны момант

ІІ. Актуалізацыя ведаў і ўменняў

1. Гутарка па пытаннях:

- Якія разнавіднасці лірыкі былі вывучаны на папярэдніх уроках?

(Грамадзянская, філасофская, пейзажная)

- Што характэрна для грамадзянскай лірыкі?

(Вершы, у якіх выказваюцца думкі, пачуцці, звязаныя з жыццём грамадства, агульнанароднымі інтарэсамі. Разглядаюцца тэма: Радзімы, слаўная гісторыя беларускага народа, сучаснасць, духоўная спадчына , мова і культура.)
- Прывядзіце прыклады твораў грамадзянскай лірыкі.

(Я.Купала “Спадчына”, М.Багдановіч “Слуцкія ткачыхі”, У.Караткевіч “Беларуская песня”.)

- Што характэрна для філасофскай лірыкі?

(Філасофская лірыка – гэта вершы-роздумы аб асноўных пытаннях чалавечага быцця, якія хвалявалі чалавецтва заўсёды і хвалююць сёння кожнага. Разглядае пытанні: сэнс жыцця, прызначэнне чалавека на зямлі, шчасце, ідэалы, да якіх імкнецца).

- Прывядзіце прыклады твораў філасофскай лірыкі.

(М.Танк “Шчасце”, С.Грахоўскі “Чалавеку патрэбна не слава”, А.Вярцінскі “Жыццё даецца, каб жыццё тварыць”.)

- А цяпер паслухайце, калі ласка, верш Анатоля Вярцінскага.

                                     Мною забыта нямала

                                     Сваіх і пачутых слоў,

                                     А словы, што ты казала,

                                     Чуюцца зноў і зноў:

                                     “Як бы цябе я любіла,

                                      Як бы цябе берагла!

                                    Што для цябе не зрабіла,

                                    Што для цябе не змагла!

                                    Як бы пяшчотна гучала

                                    Мая да цябе любоў!

                                    І як бы я маўчала,

                                    Калі б не  хацеў ты слоў!

                                    Як бы цябе я чакала!
                                   Як бы шукала ў сне!

                                   Як бы цябе сустракала,

                                   Калі б ты ішоў да мяне!

                                   Голас твой і крокі

                                   Чула б за вярсту…

                                   Дзяліла б з табой да кроплі

                                   І восень сваю і вясну.

                                   Як бы цябе я любіла!

                                   Без меры і мяжы.

                                   Што б для цябе не зрабіла!..

                                   Чаму ты маўчыш, скажы?”

- Да якога віду лірыкі вы аднеслі б гэты верш Анатоля Вярцінскаг? Чаму?

(Інтымнай лірыкі, якая перадае самыя розныя адценні найпрагажэйшага і найчысцейшага з чалавечых пачуццяў – кахання)

- Вызначце для сябе, што значыць слова “каханне”. Запішыце асацыятыўны рад слоў.

(Каханне – шчасце, радасць, трывога, перажыванні, таямніца, узлёт, акрыленасць).

- Падзяліцеся сваімі асацыяцыямі, папоўніце запісаныя вамі рады.

- А цяпер прачытайце, як даецца тлумачэнне слова “каханне” ў тлумачальным слоўніку.

(Каханне – вялікае сардэчнае пачуццё да пэўнай асобы другога полу (першае каханне, прызнацца ў каханні)).

- Сустракаецца яшчэ паняцце любоў. У чым жа розніца паміж каханнем і любоўю?

(Любоў – пачуццё сардэчнай прыхільнасці, адданасці каму-, чаму-небудзь (любоў да Радзімы, мацярынская любоў, любоў да матулі, любоў да людзей) або схільнасць, цяга да чаго-небудзь (любоў да музыкі, любоў да роднай мовы)).
Настаўнік. Беларускія пісьменнікі напісалі шмат вершаў, прысвечаных каханню. Былі выдадзены дзве кнігі твораў інтымнай лірыкі. Першая з іх пабачыла свет амаль паўстагоддзя таму назад і называлася “Зорка Венера”. Другая – зусім нядаўна. Укладальнікі азагаловілі яе паказальна – “Яна і Ён”.

Самая светлая мелодыя, самая пранікнёная малітва былі створаны закаханым чалавекам. Мы чакаем гэтага пачуцця з хваляваннем і надзеяй, і яно абавязкова прыходзіць да кожнага.

І вельмі важна, як мы зможам сустрэць каханне, ці будзем гатовы зразумець яго.

Ціхае, глыбокае захапленне выклікаюць усе творы, якія М.Багдановіч прысвяціў каханню. Гэта не толькі лірычная споведзь, напоеная маральнай сілай народнага ідэалу, але і тая арганная музыка душы, якая апусцілася на зямлю з вышыні стагоддзяў і робіць нас даверлівымі і прыгожымі, духоўна багатымі і чуйнымі не толькі да радасці, але і да суму, роспачы, тугі, усяготаго, што нясе ў сабе магічная праўда кахання.

Усё змяняецца, усё мінае, але застаецца ў жыцці святло чалавечага пачуцця. Нават тады, калі трагічны, кароткі лёс прарочыць толькі расстанне…

ІІІ. Паведамленне тэмы і задач урока.

ІV. Новая тэма.

Настаўнік. Я запрашаю вас у творчую майстэрню паэзіі высокага пачуцця верша “Зорка Венера ўзышла над зямлёю”… Самастойна і ў сумесным пошуку мы паспрабуем спасцігнуць цудоўны свет паэзіі кахання. Напэўна, няма чалавека, які б не чуў ніколі ў сваім жыцці гэтага верша.

Хто ж натхніў Мксіма Багдановіча на напісанне верша? Даследчыкі творчасці паэта сыходзяцца на думцы, што, хутчэй за ўсё, верш “Раманс” прысвечаны Ганне Какуевай. Паслухайце, калі ласка, паведамленне.

Паведамленне вучня.

У Яраслаўлі, дзе з 1908 года жыла сям’я Багдановічаў, быў гасцінны і ўтульны дом Таццяны Рафаілаўны Какуевай. Пастаянныя наведвальнікі какуеўскага дома, магчыма, былі лепшымі часамі не вельмі радаснага юнацтва Максіма. Тут прыйшло да яго каханне.

                                Усё жыццё цяпер, як лёгкая завея,

                                Кнігу разгарнуў – а не магу чытаць.

                                Як зрабілася, што пакахаў цябе я, -

                               Хіба знаю я? Ды і нашто мне знаць? 
Гэтыя радкі прысвечаныя Ганне Какуевай…

… Аднойчы Максіма запрасіў да сябе ў госці аднакласнік Рафаіл Какуеў. Там Максім пазнаёміўся з сёстрамі – Верай і Аняй.

Калі цёплая рука Ані апынулася ў халоднай руцэ Мксіма, ён адчуў, як яе цяпло напаўняе яго сэрца: ён даўно ўжо, з паўгода назад, звярнуў увагу на гэтую дзяўчыну, калі яна з братам прыходзіла на вечар у гімназію.

Маладыя людзі разгаварыліся. Аня пачула невясёлы аповед пра сям’ю Максіма. На вачах яе з’явіліся слёзы. Яна і сама расла без маці, а бацька рэдка бываў дома. Даглядала дзяцей цётка.

У доме Какуевых чыталіся вершы, гучала музыка… Мелодыі, якія нараджаліся пад тонкімі пальцамі дзяўчыны, апавядалі пра каханне, пра шчаслівыя гады юнацтва. Музыка аказвала незвычайнае ўздзеянне на Максіма…Яна запаўняла ўсю яго душу, клікала ў чароўную краіну шчасця, кахання, прыгажосці…

Зноў і зноў гучалі вершы… Вершы Поля Верлена ў перакладзе Максіма гучалі для Ані…

                                         Раяль цалуе тонкая рука

                                         У час вячэрні шэра-ружавокі,

                                         І на крылах, цішэй ад вецярка,

                                       У паветры мяккім, пекным праплыла ты…

Поль Верлен быў любімым паэтам Ані, і гэтым вершам юнак вельмі дагадзіў ёй.

Ужо добра сцямнела. Аня выйшла праводзіць Максіма. Вецер прагнаў рэдкія воблакі, і на цёмным небе з’явіліся яркія буйныя зоркі.

- Вам падабаецца глядзець у начное неба? – парушыў маўчанне Максім.

- Вельмі, - шэптам прамовіла Аня. – Я веру ў тое, што кожная зорка – гэта душа чалавека і што чалавек павінен ісці за сваёй зоркай.

З таго часу Максім часта бываў у Какуевых. Яны разам гулялі ў двары ў гарадкі, спявалі песні, чыталі вершы. Яму было хораша і ўтульна ў доме гэтых выхаваных і адукаваных людзей. Максім падабаўся Ані. Яна не магла хаваць сваёй радасці, калі яго постаць з’яўлялася ў іх двары. Але цётка, Таццяна Рафаілаўна, ставілася да гэтага вельмі насцярожана. Ёй даводзілася бачыць, як Максім хавае хустачку пасля кашлю.

Неўзабаве Аня паступіла ў Пецярбургскую кансерваторыю. Цяпер самым шчаслівым для Максіма быў час, калі Аня прыязджала на канікулы. Шчаслівай летняй парой яны былі разам. Вечарамі, гледзячы на ўсыпанае зоркамі неба, любаваліся зоркай Венерай…

Канікулы заканчваліся. Максім зноў праводзіў Аню ў Пецярбург. Пачыналіся заняткі і ў яго ліцэі. 

А аднойчы Максім даведаўся ад свайго прыяцеля, які прыехаў з Пецярбургу, што Аня сустракаецца з Іванам Лілеевым.

Максім так засмуціўся, што нават не здолеў схаваць гэтага. Увесь вечар ён правёў на прыстані, углядаючыся ў начное неба. Яму здавалася, што Аня ў гэты час таксама шукала іх любімую зорку і не магла не адчуваць, што і ён глядзіць на Венеру. У гэты ж вечар Максім напісаў “Раманс”:

                                  Зорка Венера ўзышла над зямлёю,

                                  Светлыя згадкі з сабой прывяла…

                                  Помніш, калі я спаткаўся з табою,                

                                  Зорка Венера ўзышла.

Не суджана было ім быць разам… Нешчаслівы лёс не абмінуў Максіма і на гэты раз. Аднойчы ён даведаўся, што прызначана вяселле Ані з Іванам Лілеевым…

Настаўнік. Успамінаючы каханую, паэт у 1912 годзе напісаў верш “Раманс”, эптграфам да якога ўзяў словы французскага паэта Сюлі-Прудома. Гэтыя словы і мы з вамі ўзялі ў якасці эпіграфа да нашага сённяшняга ўрока. А цяпер паслухайце гэты верш у выкананні артыста Віктара Тарасава.  
Аналіз верша.

- Які настрой выклікалі паэтычныя радкі? Чаму?

(Яны выклікаюць інтанацыю светлага суму. Маладыя людзі кахаюць адно аднаго, але вымушаны расстацца. Чым выклікана разлука, у творы не гаворыцца.)

- Перачытайце верш кожны самастойна. У чым адметнасць яго будовы?

(Твор пачынаецца ўпамінаннем пра ўбачаную зорку Венеру. Яна выклікала “светлыя ззадкі”, звязаныя з каханнем. Астатняя частка верша – зварот лірычнага героя да Яе, расказ пра гісторыю іх кахання і неабходнасць расстання, заклік помніць пра гэты шчаслівы час, хоць калі-нікалі перажываць яго нанова.)

- Якім з маналога вымалёўваецца Ён?

(Герой чакаў надыходу кахання. Яно развівалася патаемна, але было палкім і моцным. Ён балюча ўспрымае расстанне, разумее, што яно пазбавіць Яго адчування паўнаты жыцця, пасее нуду. Лірычны герой, з аднаго боку, прымае наканавальнасць лёсу, бо доля не судзіла ім быць разам, з другога боку – прагне быць каханым, заклікае сваю абранніцу не забываць пра хвіліны шчасця, перажытыя сумесна, вяртаць іх, гледзячы на зорку Венеру.)

Настаўнік. Маналог лірычнага героя вызначаецца палкасцю, экспрэсіўнасцю, напалам пачуцця.

- Як гэтага дасягае аўтар? Звернем увагу на часы і лады дзеяслова.
(У лірычным выказванні героя спляліся, знітаваліся ў адзінае цэлае прошлы, цяперашні і будучы час. Згадкі пра мінулае мяжуецца з балючай сучаснай явай, нечакана праецыруюцца на заўтрашні дзень, што сведчыць пра сумятню Яго думак, пачуццяў. Унутраная ўсхваляванасць, прыманне наканаванасці лёсу не быць з каханай разам суседнічаюць з надзеяй, што не ўсё страчана, што можна яшчэ перажыць шчасце ўзаемнага пачуцця, і ў гэтым паспрыяе зорка Венера. Таму аўтар выкарыстоўвае дзеясловызагаднага ладу, заклік да дзяўчыны скіроўваць пагляд на неба.)

- Якая роля паўтораў у вершы Максіма Багдановіча?

(Яны найперш выкарыстаны з мэтай паўней і глыбей перадаць усхваляванасць, эмацыянальную напружанасць лірычнага героя. Менавіта гэтыя пачуцці не даюць мажлівасці Яму сачыць за логікай выказвання, вядуць да паўтораў. Разам з тым гэты сродак літаратурнага сінтаксісу ў маналогу лірычнага суб’екта акцэнтуе ўвагу на тым, што для яго з’яўляецца важным і што ён хоча данесці той, да каго звернуты маналог. Паўторы ў “Рамансе” вядуць за сабой развіццё паэтычных думак і пачуццяў. У пачатку верша двойчы згадваецца, што “зорка Венера ўзышла”, з’явілася тая, што была сведкай іх шчасця. Затым паўтараецца вобраз часу – пара, пачатак іх кахання, яго росквіт і неабходнасць расстання, настойлівае падкрэсліванне героем сваіх пачуццяў любові і болю. У канцы верша паўтараецца дзеяслоў загаднага ладу глянь, заклік-надзея вярнуць “хоць на міг”, уваскрасіць каханне, калі глядзець на зорку Венеру.)
- Якія іншыя мастацкія сродкі выкарыстаны Максімам Багдановічам у “Рамансе”? Назавіце іх і раскрыйце мастацкую ролю гэтых сродкаў?

(У вершы аўтар ужывае эпітэты (светлыя згадкі, ціхае каханне), метафары (Венера прывяла, яна ўзышла, каханне разгараецца, пагляды зліём). Слова светлы адносіцца да мнагазначных. Слова мае пераноснае значэнне: нічым не азмрочаныя, радасныя, узнёслыя згадкі, бо яны звязаны са шчасцем кахаць і быць каханым. Эпітэт ціхі паказвае, што знешне каханне праходзіла спакойна, без буйных праяў і ў той самы час вызначалася ўнутранай сілай, пра што сведчыць метафара разгарацца – развівацца, узмацняючыся, дасягаючы высокага напружання. Метафара Венера ўзышла і прывяла адухаўляюць вобраз зоркі, робячы яе дзейнай асобай, удзельніцай узаемаадносінаў маладых людзей. Зліваць пагляды, позіркі – набліжацца адно да аднаго, успрымаць наваколле як адно цэлае, аднолькава. Начное хараство неба з зоркай Венерай паспрыяе ўваскрашэнню кахання.

Лірычня герой праз зварот дарагая выказвае, што Яна была для яго любімай, блізкай сэрцу. Недамоўленасць у пачатку верша актывізуе чытача, інтрыгуе яго, выклікае жаданне хутчэй даведацца пра “светлыя згадкі” героя, выкліканыя зоркай Венерай. Гэты сродак паэтычнага сінтаксісу ў канцы верша запрашае чытача самому ўявіць, што перажывуць маладыя людзі, калі на адлегласці адначасна ў іх “уваскрэсне каханне”, хай толькі ўсяго “на міг”.)
- Якая мастацкая роля вобраза зоркі Венеры ў вершы?

(Гэты паэтычны вобраз яднае такія часовыя вымярэнні, як мінулае, цяперашняе, будучае ва ўзаемаадносінах маладых людзей. Венера – гэта багіня кахання ў старажытнарымскай міфалогіі, у той самы час яшчэ і зорка, якую бачна раніцай і вечарам. Паказальна, што тое самае значэнне яна мае і ў беларусаў, бо называецца Мілавіцай. Зорка, якую бачыць герой вечарам, нагадвае яму пра шчасце кахаць. Венера была сведкай сустрэч, мілаванняў маладых людзей, спрыяла росквіту кахання. Гэтая зорка насуперак жыццёвым абставаінам, якія іх разлучаюць, актывізуе ўспаміны, можа даць мажлівасць нанова перажыць аслоду кахаць і быць каханым.)

- Што сімвалізуе сабой зорка Венера? Чаму яе ўзыход звязваецца з успамінамі пра каханне?

(Зорка Венера сімвалізуе вернасць і каханне. Але назваць Зорку Венеру вобразам-сімвалам вернасці і кахання наўрад ці можна, таму сустракаецца гэты вобраз толькі ў Максіма Багдановіча.

Больш часта сустракаецца ў творах мастацтва вобраз Венеры як сімвал прыгажосці.)

- Якімі сродкамі ствараецца напеўнае гучанне верша?

(Напеўнасць вершу надаюць рытм, гукавая арганізацыя верша, дакладныя рыфмы, вытрыманы трохскладовы памер – дактыль, які надае твору разважлівую, спакойную інтанацыю.)

Настаўнік. Максім Багдановіч вызначыў жанравую адметнасць свайго твора – раманс. Знайдзіце ў канцы падручніка вызначэнне сутнасці гэтага тэрміна.
(Раманс – невялікі лірычны верш пераважна пра каханне.)

(Твор вызначаецца напеўнасцю, якая развіваецца на працягу ўсяго верша і акрэслівае яго інтанацыйны малюнак. Напеўнасць дасягаецца за кошт адпаведнай рыфмоўкі. Паэт аддаў перавагу такім сугуччам, якія заканчваюцца на галосныя і мяккія зычныя. У той частцы верша, дзе згадваецца драматычны для закаханых час, рыфмаваныя словы канчаюцца на цвёрдыя зычныя, што надае паэтычным радкам энергічнае гучанне. Напеўнасці “Раманса” падпарадкаваны і паўторы, якія ўтвараюць своеасаблівыя колцы і вядуць за сабой думку, засяроджваючы ўвагу чытача. Спачатку гэтую ролю выконвае вобраз зоркі Венеры, затым – словазлучэнне з гэтай пары. Далей галоўным становіцца сказ але расстацца нам час. Завяршаецца верш паўторам буду ў далёкім краю.)

Настаўнік. Музыку да “Раманса” Максіма Багдановіча напісаў вядомы грамадска-палітычны дзеяч Заходняй Беларусі, пісьменнік і асветнік Сымон Рак-Міхайлоўскі, які, на жаль, савецкімі ўладамі ў 30-х гг. мінулага стагоддзя быў расстраляны як вораг народа. На доўгія дзесяцігоддзі яго імя было забаронена. Створаная Сымонам Ракам-Міхайлоўскім музыка жыла ў народзе. Яна была запісана Рыгорам Шырмам на Гродзеншчыне і доўгі час выконвалася харавымі калектывамі, якімі ён кіраваў, палюбілася беларусам. Ва ўсіх тагачасных спеўніках пазначалася, што музыка “Раманса”, які называлі “Зорка Венера”, народная.І зараз мы з вамі маем магчымасць далучыцца да гэтага музычнага шэдэўра. Паслухайце “Раманс” у выкананні ансамбля “Песняры”.

- Чаму “Зорка Венера” любімая нашым народам?

(У рамансе выяўлена цнатлівае пачуццё закаханасці, увасоблена ідэя яго неўміручасці, раскрыты элегічны настрой, выкліканы тым, што не збылося на яве, але што можа паўтарыцца ва ўяўленні, у памяці праз захапленне хараством вячэрняга неба з зоркай на ім. Гэта так зразумела кожнаму. Тыповасць выяўленага ў “Рамансе” пачуцця робіць яго блізкім тым, хто яго спявае і слухае. Ціха-журботная інтанацыя “Зоркі Венеры” стасуецца яшчэ і з прадчуваннем, жаданнем, з магчымасцю такога перажывання, якое выяўлена ў творы, кожным.)

Настаўнік. А зараз давайце звернемся да выказванняў “Вялікія аб высокім…”

Нішто на зямлі не запаліць агонь сэрца, толькі каханне. Агонь кахання самы дасканалы.

М.Рэрых

Ведаць і кахаць іншага чалавека – у гэтым і ёсць корань усялякай мудрасці.

Іўлін Во

Настаўнік. На партах у вас ляжаць словы, складзіце з іх выказванне вядомых людзей і зачытайце.

Сапраўднае каханне не ведае меры і межаў.
Праперцый

Калі вас ніхто не кахае, будзьце ўпэўнены, - гэта ваша віна.

Філіп Додрыдж

Самае вялікае шчасце ў жыцці – гэта ўпэўненасць, што цябе кахаюць.

Віктор Гюго

Вернае каханне дапамагае пераносіць усе цяжкасці.

Фрыдрых Шылер

V. Рэфлексія

Настаўнік. Заканчваецца наша сённяшняя сустрэча з непаўторным геніем Багдановіча, заканчваецца сустрэча, а паэт і яго паэзія кахання застаюцца ў нашых сэрцах назаўсёды.

Паэзія кахання, як і само каханне, робіць чалавека лепшым, чысцейшым, адкрывае ў яго душы пачуццё прыгожага.

Няхай гарачы агонь пачуццяў зіхаціць у вашых сэрцах, здзіўляючы сваёй глыбінёй, кранаючы чысцінёй і шчырасцю…

VІ. Дамашняе заданне.

На дом: вывучыць “Раманс” Максіма Багдановіча на памяць  
